Avgerð frá 13.03.2000, j. nr. 99S02-0013
Evni: frádráttur fyri gjald til eftirløn, fyribilsskattaskráin
§ 3 í lógini um toll- og skattafyristing, §§ 67 - 77 í skattalógini

 

· Samandráttur: Skattgjaldarin gjørdi 29.12.1994 sáttmála um at gjalda 30.400 kr. í 1994 inn á 60 ára konto. Átekning var gjørd á avtaluna, um at avtalan var galdandi fyri 1994. Frádráttin hevur hann fingið á sjálvuppgávuni fyri 1994. Í januar 1995 fekk skattgjaldarin fyribilsskrá sendandi, men sendi hana ikki innaftur. Í 1996 fekk skattgjaldarin at vita, at hann stóð skrásettur í fyribilsskattaskránni 1996 við frádrátti fyri eftirlønartrygging uppá 30.400 kr. Hann rindaði inn á eftirlønarkonto og fekk frádrátt.
Í 1998 er skattgjaldarin automatiskt fyribilsskrásettur við frádrátti fyri gjald til eftirlønartrygging uppá 34.600, men hann rindaði ikki inn til eftirløn í 1998, og fekk tí ein írestandi skatt fyri 1998 uppá 19.152 kr. Skattgjaldarin kærdi til skattakærunevndina og fekk viðhald í, at hann ikki skuldi rinda írestandi skattin. 
Toll- og skattstovan kærdi avgerðina til Landsskattakærunevndina við tí grundgeving, at hendan avgerðin hevur við sær, at skattgjaldarin fær frádrátt fyri eitt gjald til eftirløn uppá 34.600 kr. í 1998, hóast hann ikki hevur goldið upphæddina. Toll- og skattstovan gjørdi m.a. galdandi, at bæði skattgjaldarin og skattavaldið kunnu broyta í fyribilsárinum, og lógin tekur soleiðis hædd fyri, at bæði ov lítið og ov nógv kann verða goldið í fyribilsskatti. Skattgjaldarin kann ikki fáa ein frádrátt, sum hann ikki eigur. Endaliga álíkningin er í hesum førinum røtt, og tað má vera tað, sum er avgerandi.
Landsskattakærunevndin tók undir við sjónarmiðnum hjá Toll- og Skattstovu Føroya, soleiðis at niðurstøðan varð, at skattgjaldarin er viðgjørdur sambært galdandi reglum, og tá endaliga álíkningin er røtt, eigur skattgjaldarin at rinda írestandi skattin fyri 1998.
Landsskattakærunevndin gjørdi tó vart við, at hon í hesum sambandi ikki hevði tikið støðu til, um kravið sambært øðrum reglum, eitt nú obligatiónsrættarligum reglunum, átti at falla burtur. 

Málslýsing:
Skattgjaldari gjørdi 29.12.1994 sáttmála um at gjalda 30.400 kr. í 1994 inn á 60 ára konto. Átekning var gjørd á avtaluna, sum upplýsti, at avtalan var galdandi fyri 1994. Frádráttin hevur hann fingið á sjálvuppgávuni fyri 1994.

Tann 09.01.1995 sendi T&S skattgjaldaranum fyribilsskattaskrá, og hann var biðin um at útfylla hesa, um hann ynskti frádrátt fyri gjald til 60 ára konto í fyribilsskattaskránni 1995. Hann sendi ikki fyribilsskattaskránna aftur og rindaði heldur onki inn á eftirlønarkontoina hetta árið.

Í 1996 fekk skattgjaldarin á kontoavritinum at vita, at hann stóð skrásettur í fyribilsskattaskránni 1996 við frádrátti fyri eftirlønartrygging uppá 30.400 kr. Hann lat 14.03.1996 inn fyribilsskattaskrá, har hann bað um at fáa frádráttin settan til 0 kr. Hann hevur tó goldið inn á eftirlønarkontoina í 1996, og hann hevur fingið frádrátt á sjálvuppgávuni uppá 34.600 kr.

Í 1998 er skattgjaldarin automatiskt fyribilsskrásettur við einum frádrátti fyri gjald til eftirlønartrygging uppá 34.600 kr., men tá hann ikki hevur goldið inn til eftirløn í 1998, fær hann ein írestandi skatt fyri 1998 uppá 19.152 kr.

Tað er hesa upphædd hann hevur kært til Skattakærunevndina fyri Norðoyggjar og fingið viðhald í, at hann ikki skal gjalda.

Við heimild í § 3 í Lóg um Toll- og skattafyrisiting hevur Stýrið fyri T&S kært hesa avgerðina hjá Skattakærunevndini til Landsskattakærunevndina, av tí at hendan avgerðin hevur við sær, at skattgjaldarin fær frádrátt fyri eitt gjald til eftirløn uppá 34.600 kr. í 1998, hóast hann ikki hevur goldið nakað inn á 60 ára kontoina hetta árið.

Kærarin, sum er Toll- og Skattstovan, ger galdandi :
T&S vísir á, at fyribilsskattaskráin er ein týdningarmikil partur í okkara skattaskipan við samtíðarskatti. Rættari upplýsingarnir í fyribilsskattaskránni eru, jú neyvari verður skattingin gjøgnum árið. Fyri at fáa so rættar upplýsingar sum gjørligt, varð seinast kenda álíkningin brúkt til fyribilskattaskránna 1998. Soleiðis vóru upplýsingar fluttir frá enda 1996 til fyribils 1998.

Vísandi til §§ 67-76 í skattalógini er T&S av teirri áskoðan, at fyribilsskattur er eitt acontogjald, sum verður inngoldið eftir ávísum reglum og upplýsingum. Bæði skattgjaldarin og skattavaldið kunnu broyta í fyribilsárinum, og sambært § 75 kann líkningarvaldið gjalda út aftur av fyribilsskattinum, og skattgjaldarin kann eftir § 76 inngjalda, um hann heldur seg hava inngoldið ov lítið. Lógin tekur soleiðis hædd fyri, at bæði ov lítið og ov nógv kann verða goldið í fyribilsskatti.

Endalig uppgerð av einum skattaári verður gjørd eftir § 77 í skattalógini, og hendan verður gjørd út frá teirri álíkning, sum er gjørd samsvarandi sjálvuppgávuni. T&S sigur, at tað kann ongin ivi verða um, at tað eru upplýsingarnir í sjálvuppgávuni, sum eru teir endaligu. T&S avvísir ikki, at tað kann vera óheppi, at skattgjaldarin ikki hevur fingið sendandi yvirlit yvir, hvat stendur í fyribilsskattaskránni, men hetta kann eftir teirra metan ikki hava við sær, at skattgjaldarin fær ein frádrátt, sum hann ikki eigur. Endaliga álíkningin er í hesum førinum røtt, og tað má vera tað, sum er avgerandi.

Skattgjaldarin hevur gjørt galdandi:
Skattgjaldarin hevur yvirfyri kommunalu skattakærunevndini undirstrikað, at eftirlønaravtalan skuldi vera eitt-ára sáttmáli. Hetta komst av, at hann ikki vildi binda seg at rinda eftirlønargjald yvir eitt longri áramál, men heldur síggja tíðina ann, og síðani gjalda inn um ráðini vóru til tess. Av somu orsøk ynskti hann í 1994, at Føroya Banki avmarkaði avtaluna til einans at umfata 1994.

Skattgjaldarin vísir eisini á, at hann ikki er kunnaður um, at T&S hevði broytt fyribilsskrásetingina. Hann var til skips ein part av 1998, og serligi sjómansskatturin ger, at tað ikki er lætt at varnast, at ov lítið var goldið í skatti. Skattgjaldarin sigur eisini, at hann nýliga hevur bygt hús og hevur nógv at betala, og tí kemur skattakravið frá T&S sera illa við.

Eisini sigur skattgjaldarin, at hann alla tíðina hevur ynskt eina eftirlønaruppsparing, sum skuldi galda eitt ár í senn, og hann heldur, at tað tí er T&S, sum hevur ábyrgdina av, at hann er komin í hesa keðiligu støðu, og hann heldur, at T&S eigur at sleppa kravinum um írestandi skatt.

Viðmerkingar frá Landsskattakærunevndini og avgerð:
Landsskattakærunevndin avgjørdi at taka undir við sjónarmiðnum hjá Toll- og Skattstovu Føroya, soleiðis at niðurstøðan er, at skattgjaldarin er viðgjørdur sambært galdandi reglum, og tá endaliga álíkningin er røtt, eigur skattgjaldarin at rinda írestandi skattin fyri 1998.

Landsskattakærunevndin ger tó vart við, at hon í hesum sambandi ikki hevur tikið støðu til, um kravið sambært øðrum reglum, eitt nú obligatiónsrættarligum reglunum, eigur at falla burtur.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

